
Ədliyyə naziri Avropa Yerli və Regional 
Hakimiyyətlər Konqresinə Ermənistanın 
işğalçılığı ilə bağlı müraciət ünvanlayıb

Ədliyyə Nazirliyinin mətbuat 
xidmətindən AZƏRTAC-a bildiriblər 
ki, müraciətdə dünya ictimaiyyətinin 
diqqətinin yönəldiyi 30 ildir davam 
edən Ermənistan-Azərbaycan hərbi 
münaqişəsinin acı nəticələri, əzəli tarixi 
torpağımız olan Dağlıq Qarabağın 
və ətraf yeddi rayonun işğal oluna-
raq etnik təmizləməyə məruz qalan 
azərbaycanlıların öz dədə-baba yurd-
larından didərgin salınması, bununla 
da ermənilərin işğal altında saxladıqları 
ərazilərimizdə bələdiyyə institutunun 
yaradılmasının qeyri-mümkünlüyü və 
məcburi köçkün düşmüş soydaşlarımı-
zın uzun illərdir yerli özünüidarə hüqu-
qundan tamamilə məhrum olunduğu 
barədə məlumat verilib.

Ermənistanın münaqişənin ATƏT-in 
Minsk qrupu çərçivəsində  danışıqlar 
yolu ilə həllini dəfələrlə müxtəlif 
bəhanələrlə uzatması, silahlı qüvvələrini 
işğal altında olan ərazilərimizdən 
dərhal, tam və qeyd-şərtsiz çıxarıl-
masını tələb edən BMT Təhlükəsizlik 
Şurasının dörd qətnaməsinin icrasına 
məhəl qoymaması, ona sərf edən 
status-kvonu davam etdirərək işğal 
altındakı ərazilərin zəngin təbii ehtiyat-
larını istismar etməsi və qeyri-qanuni 
iqtisadi fəaliyyət göstərməsi, qanunsuz 
məskunlaşdırma həyata keçirməsi 
diqqətə çatdırılıb.

Bildirilib ki, bununla da beynəlxalq 
hüquq normalarını, o cümlədən, 
 1949-cu il Cenevrə konvensiyalarını 
kobud şəkildə pozan Ermənistanın yeni 
rəhbərliyinin açıq işğalçılığa hesablanan 
şüarlarla çıxışlar etməsi və beynəlxalq 

ictimaiyyətin buna səssiz qalması 
təcavüzkarı hərbi təxribatları daha da 
intensivləşdirməyə ruhlandırıb.

Bütün bunlar barədə Azərbaycan 
Prezidenti İlham Əliyevin BMT Baş 
Assambleyasının 75-ci sessiyasında 
çıxışı zamanı tutarlı faktlarla dünya 
ictimaiyyətinin diqqətinə çatdırıldığı 
vurğulanıb. 

Müraciətdə Ermənistan silahlı 
birləşmələrinin yaşayış məntəqələrimizə 
və dinc əhaliyə qarşı başladı-
ğı hərbi təxribatlara cavab olaraq 
Azərbaycanın BMT Nizamnaməsinin 
51-ci maddəsinə uyğun özünümüdafiə 
hüququna əsaslanmaqla işğalçını 
sülhə məcbur etmək məqsədilə əks-
hücum əməliyyatları həyata keçirdiyi, 
 doğma torpaqları uğrunda və yalnız öz 
ərazisində heç bir kənar dəstək olma-
dan öz gücü ilə vuruşduğu qeyd olunub.

 Cəzasızlıqdan azğınlaşan 
Ermənistanın hərbi mövqelərimizi, 
xüsusilə qəsdən ağır artilleriya qurğula-
rından yaşayış məntəqələrimizi və mülki 
əhalimizi atəşə tutması nəticəsində bu 

günədək təkcə hərbçilərimiz deyil, eyni 
zamanda, 11-i uşaq olmaqla 91 mülki 
şəxsin həlak olduğu və 400-dən çox 
insanın yaralandığı qeyd edilib, doğum 
xəstəxanası, uşaq bağçaları, məktəblər, 
rayon məhkəməsi binası və s. daxil ol-
maqla 3.000-ə yaxın yaşayış binasının 
və mülki obyektlərin məhv edildiyi və ya 
ciddi ziyan gördüyü, həmçinin Avro-
panın enerji təhlükəsizliyində mühüm 

rol oynayan neft kəmərlərinin atəşə 
tutulduğu diqqətə çatdırılıb.

Düşmənin mülki əhalimizə qar-
şı törətdiyi qeyri-insani əməllərinin 
təzahürü olaraq döyüş meydanın-
dan xeyli aralıda yerləşən əhalinin 
sıx məskunlaşdığı Gəncə və Bərdə 
şəhərlərinin beynəlxalq hüququn qada-
ğan etdiyi kasset bombaları və ballistik 
raketlərlə atəşə tutulduğu, nəticədə 
47 nəfərin həlak olduğu, 200-dən çox 
insanın yaralandığı vurğulanıb.

Ədliyyə Nazirliyi tərəfindən 
bələdiyyələrin fəaliyyətinə məsul qurum 
kimi Konqresə məlumat verilib ki, ölən 
və xəsarət alanlar sırasında, həmçinin 
biri qadın olmaqla bələdiyyə sədrləri 
də var və 3 bələdiyyə binasına ciddi 
ziyan dəyib, bələdiyyələrin 30-dan çox 
üzvünün və qulluqçusunun əmlakına 
zərər vurulub.

Diqqətə çatdırılıb ki, hətta erməni 
terroruna məruz qalan şəhərləri ziyarət 
edən diplomatik korpus üzvləri də artil-
leriya atəşinə tutulub. Düşmənin həyata 
keçirdiyi namərd hücumlar razılaşdırıl-

mış humanitar atəşkəs rejimi şəraitində 
həyata keçirilib. 

BMT-nin Baş katibi və Avropa İttifaqı 
əhalinin yaşadığı bölgələrə edilən 
hücumları qınayan və onların qətiliklə 
qəbuledilməz olduğunu qeyd edən, 
mülki şəxslərin və obyektlərin atəşə 
tutulmasına son qoyulmasını tələb edən 
bəyanatlarla çıxış ediblər.

Lakin beynəlxalq normalara və ça-
ğırışlara məhəl qoymayan Ermənistan 
mülki əhaliyə hədəflərini dayandır-
mır və hazırda Azərbaycanın bir çox 
şəhərlərinə bu cür raket hücumlarının 
davam etməsi ilə ölən və yaralanan 
mülki şəxslərin sayı artmaqdadır. 

Eyni zamanda, düşmən raket 
zərbələrini öz ölkəsinin ərazisindən 
endirməklə münaqişənin coğra-
fiyasını genişləndirmək və döyüş 
əməliyyatlarına üçüncü ölkələri cəlb 
etmək məqsədini güdür.

Müraciətdə BMT Təhlükəsizlik 
Şurasının qətnamələrinin və ATƏT, 
Avropa Şurası, Avropa Parlamenti 
və Qoşulmama Hərəkatı kimi aparıcı 
beynəlxalq təşkilatların digər oxşar 
qərarlarının təxirəsalınmadan dərhal 
icra edilməsinin və ədalətin bərpa 
edilməsi üçün beynəlxalq hüququn 
tam gücünü tətbiq etməsinin zəruriliyi 
diqqətə çatdırılıb.

Bildirilib ki, ölkə Prezidenti cənab 
İlham Əliyevin bəyan etdiyi kimi, 
Azərbaycan döyüş meydanında açıq 
üstünlüyə malik olmasına baxmayaraq, 
insanların həyatını xilas etmək naminə 
qan tökülməsini istəmir və münaqişənin 
siyasi yolla həlli üçün sülh danışıqları-
nın aparılmasının tərəfdarıdır.

Ədliyyə naziri Yerli və Regional 
Hakimiyyətlər Konqresinin yüksək 
nüfuzunu, geniş coğrafiyasını və 
təmsilçiliyini nəzərə alaraq ədaləti, 
sülhü və əmin-amanlığı bərpa etmək, 
insanlıq əleyhinə və müharibə 
cinayətlərinin qarşısını almaq üçün 
səsini ucaldacağına ümidvar olduğunu 
bildirib.

Nazirlik tərəfindən, həmçinin 
Ermənistanın işğalçılığı ilə bağlı əsl 
həqiqətləri dünyanın daha geniş 
ictimaiyyətinin diqqətinə çatdırmaq 
məqsədilə 150 mindən çox yerli və 
regional hakimiyyətlərin təmsil olun-
duğu Konqresin rəhbər orqanları olan 
palatalarının sədrlərinə və Avropa 
Şurasının 45 üzv dövlətini təmsil edən 
nümayəndə heyətlərinin rəhbərlərinə 
analoji müraciətlər göndərilib.

Prezidentin xüsusi vurğuladı-
ğı məqamların, hadisələrin başın-
da müzəffər Azərbaycan Ordusu 
gəlir. Yəni ordumuzun Ermənistan 
silahlı qüvvələrindən mübaliğəsiz 
üstünlüyündən söhbət gedir. Söhbət 
ondan gedir ki, belə güclü ordu bir 
gerçəklikdir – parlaq gerçəklik! Qarşı-
lığında, “yenilməz və qalib Ermənistan 
ordusu” isə sadəcə bir hərbi-siyasi 
mifdir. Unutmayaq ki, işğala məruz 
qalan tərəfin işğalçıdan qat-qat güclü 
ordu ilə döyüş meydanına girməsi, 
ötən illər ərzində görülmüş davamlı, 
məqsədyönlü işlərin ifadəsidir. Burada, 
ilk növbədə, itqisadi və siyasi iradə amili 
ön plana çıxır.

Bəli, ordumuz özünün üstünlü-
yünü döyüş meydanında sübut etdi. 
Baxmayaraq ki, döyüşlər işğal edilmiş 
Azərbaycan torpaqlarında, ərazimizin 
dərinliyində gedirdi, elə ilk gündən “Yal-
nız irəli!” şüarı hərbçilərimiz üçün yol 
rəhbəri oldu. Doğrudur, hərb meydanın-
da məğlub olan düşmən müharibədən 
uzaq şəhərlərdə mülki infrastruktu-
ra, dinc əhaliyə qarşı bağışlanmaz 

cinayətlər etdi və edir, lakin ordumuz öz 
xilaskarlıq missiyasından, öz peşəkar 
prinsiplərindən geri addım atmır, yolun-
dan dönmür.

Beləliklə, 30 ilə yaxın işğal altında 
saxlanmış ərazilərimizin xeyli hissəsi 30 
gün içində  azad olundu. 30 il və 30 gün! 
– Bu özü çox şeyi ifadə edir! Onu ifadə 

edir ki, müzəffər Azərbaycan Ordusu 
dünyada ən yaxşı döyüş qabiliyyətinə 
malik ordulardan biridir.

Müsahibədən ikinci mühüm 
fərqləndirmə rəsmi İrəvanın siyasətinin 
artıq ifşa olunması ilə bağlıdır.  Hərb mey-
danında sağalmaz məğlubiyyətə düçar 
etdiyimiz Ermənistan, öz yanlış, hiyləgər 
və əsassız siyasəti nəticəsində siyasi-
diplomatik meydanda da dalana dirənib. 
Ermənistan hakimiyyəti öz qeyri-kons-
truktiv yanaşması ucbatından nə döyüşən 
hərbçilərinin sıradan çıxarılmasının qar-
şısını ala, müharibəni durdura bilir, nə də 
xalqına yalanlardan arındırılmış informa-

siya verə bilir: Paşinyan çıxılmaz bataqlıq-
da, seçimi ağır yol ayrıcında qalıb. Əgər 
Ermənistan hərbi-siyasi rəhbərliyi işğal 
edilmiş Azərbaycan ərazilərinin qalan 
hissəsindən qoşunlarını çıxarmaq barədə 
öz üzərinə konkret öhdəlik götürsə, 
Azərbaycan Silahlı Qüvvələri döyüşləri 
dayandırmaqda problem görməz. Nəzərə 
alaq ki humanitar atəşkəs rejimi üç 
dəfə elan olunub, hər üçündə də məhz 
Ermənistan hərbi-siyasi rəhbərliyinin qey-
ri-insani, təxribatçı təlimatları nəticəsində 
ciddi şəkildə pozulub. Bu erməni eti-
barsızlığı nəticəsində onlarca mülki 
Azərbaycan vətəndaşı ya şəhid olub ya 
yaralanıb. Mülki infrastruktur, dinc əhalinin 
ev-eşiyi dağıdılıb... Biz Ermənistanın 

“etibar”ına bələd idik. Artıq bütün  dünya 
da Gəncə, Bərdə, Tərtər hadisələri 
timsalında kimin kim, nəyin nə olduğunu 
dəqiq görür. Ancaq Cenevrədəki ən yeni 
danışıqlara dair açıqlamada yenə işğalçı 
ilə işğala məruz qalan, mülki obyektlərə 
qadağan olunmuş raket atanla, yalnız 
legitim hərbi obyektlərə zərbə endirən 
tərəf eyni rəftar gördü... Neçə ki hər kəs, 
hər şey öz həqiqi adı ilə çağırılıb, öz 
həqiqi sifəti ilə tanıdılmayacaq, “huma-
nitar atəşkəs”lərin qalıcı, etibarlı olması, 
sadəcə mümkün olmayacaq!

Cənab Prezidentin “İnterfaks”a 
müsahibədə səsləndirdiyi fikirlər gerçək 

həyatda ya öncə təsbit olunub, ya 
keçən saatlarda təsbit olundu. Erməni 
üzsüzlüyünü, etibarsızlığını daha böyük 
faciələrə yol açmadan durdurmaq 
bəşəri vəzifədir. Ermənistan dövlətinin 
“xarakter”ini, erməni hərbi-siyasi 
rəhbərliyinin “etibar”ını görmək, bilmək 
istəyənlər, Ermənistan – Azərbaycan ela-
nolunmamış müharibəsinin tarixçəsini, 
bu gününü və vəd etdiyi gələcəyi bilmək 
istəyənlər, uzağa getmədən, “İnterfax”a 
müsahibə də daxil olmaqla, Azərbaycan 
Prezidentinin son 1 ay içindəki 
müsahibələri ilə tanış olsa, yetərlidir.

Cənab Prezidentin “İnterfaks”a 
müsahibəsindən fərqləndirmək 
istədiyimiz digər məqamları qısa şəkildə 
diqqətə çatdıraq:

– Başqa ölkələrin  arxasında 
gizlənmək Ermənistanın dövlət 
siyasətidir. (Bu miskin siyasətdir və 
 perspektivi yoxdur).

– Dağlıq Qarabağa həyat  qayıdacaq, 
əmin-amanlıq qayıdacaq. (Bunu 
Azərbaycan dövləti edir və edəcək).

– Beynəlxalq təşkilatlar müharibənin 
həllinə öz töhfələrini verməlidir.

– Müharibənin həlli regionun sürətli 
inkişafına səbəb olacaq.

– Müharibənin davam etməsi heç ki-
min marağında deyil. (Azərbaycan tərəfi 
bunu bilir, Ermənistan tərəfi də nə qədər 
tez dərk etsə, gerçəkliyi qəbul etsə, o 
qədər yaxşı olar. Onsuz da, Azərbaycan 
öz torpaqlarını son metrinədək azad 
edəcək).

– Azərbaycan ərazisində ikinci 
erməni dövləti yaradılmayacaq!

Dünya birliyi 39°24',  41°54' quzey 
en dairələri arasında və 44°46', 50°45' 
gündoğar uzunluğunda bir dövlət tanıyır, 
o dövlətin adı tarixdə bəlli, hüquqda bəlli, 
gələcəkdə bəlli – AZƏRBAYCANdır!

Dövlətimiz var olsun!

Qənirə PAŞAYEVA, 
Milli Məclisin Mədəniyyət 

komitəsinin sədri

Tarixdə bəlli, hüquqda bəlli, 
gələcəkdə bəlli – Azərbaycan...

Prezident İlham Əliyevin Ermənistan–Azərbaycan müharibəsi 
 başlayandan xarici  mediaya verdiyi müsahibələr möhtəşəmliyi, faktların 
dəqiqliyi, düşmənin yalanlarının ifşası baxımından müqayisəolunmazdır.  
Dövlət başçımızın daha bir möhtəşəm müsahibəsində qarşısında otu-
ran qərəzli suallarla tamaşaçıları hiddətləndirmədi, əksinə, “İnterfaks”ın 
əməkdaşı bir çox əcnəbi media orqanlarının əməkdaşlarından fərqli 
olaraq, jurnalistin peşə kodeksinə, hamılıqla anlayış göstərilən əxlaq nor-
malarına uyğun suallarla çıxış etdi. Biz də, öz növbəmizdə, peşəkarlığına 
görə “İnterfax” əməkdaşına təşəkkür edir, onun peşəkarlığının bəzi 
xarici həmkarları üçün örnək təşkil etdiyini vurğulamalıyıq. Ona görə 
də, cənab Prezidentin bir çox digər müsahibələrindən fərqli olaraq, bu 
gün Prezidentə verilən suallar üzərində dayanmayacaq, məhz cavablar, 
 ismarıclar haqqında fikirlərimizi bölüşməyə çalışacağıq.

Anar  EYVAZOV:  
Ordumuz havada və quruda  

əməliyyat şəraitinə tam nəzarət edir

Ötən sutka ərzində döyüş 
əməliyyatları cəbhənin əsasən  Ağdam, 
Xocavənd, Qubadlı və Zəngilan 
istiqamətlərində davam edib. Düşmən 
bölmələri Ermənistanın Noyemberyan, 
Berd və Vardenis rayonlarından Qazax, 
Tovuz və Daşkəsəndə, o cümlədən, 
cəbhənin müxtəlif istiqamətlərində 
yerləşən mövqelərimizi, həmçinin 
Goranboy, Tərtər, Ağdam və Ağcabədi 
rayonlarının kəndləri daxil olmaqla, bir 
sıra yaşayış məntəqələrimizi atıcı silah-
lardan, raket və artilleriya vasitələrindən 
atəşə tutub. 

Bu barədə Müdafiə Nazirliyinin mətbuat 
xidmətinin mətbuat katibi polkovnik-leytenant 
Anar Eyvazov noyabrın 2-də Hərbi  İnforma-
siya Mərkəzində keçirilən brifinqdə deyib.

Mətbuat katibi bildirib ki, Zəngilan 

istiqamətində əlverişli yüksəklikləri 
ələ keçirmək məqsədilə hücum edən 
Ermənistanın hərbi qruplaşmaları 
bölmələrimiz tərəfindən vaxtında aşkarla-
nıb. Keçirilmiş uğurlu əməliyyatla düşmən 
itki verərək geri çəkilməyə məcbur edilib. 
Cəbhənin digər istiqamətlərində də ordu-
muzun fəaliyyəti nəticəsində düşmən şəxsi 
heyət və hərbi texnika baxımından itki 
verib. Səngərlərdə və yeraltı sığınacaqlarda 
gizlənən düşmənin canlı qüvvəsi Hərbi Hava 
Qüvvələrimizin zərbələri ilə məhv edilib. 
Hərbi sığınacaqlar darmadağın olunub.

Anar Eyvazov qeyd edib ki, Cəbrayıl, 
Zəngilan və Qubadlı rayonlarının, 
ümumilikdə, 8 kəndi işğaldan azad edilib. 
Cəbhənin müxtəlif istiqamətlərində düşmənin 
xeyli sayda canlı qüvvəsi ilə yanaşı, 8 ədəd 
“Qrad” yaylım atəşli reaktiv sistemi, 10 ədəd 
müxtəlif tipli topu, 3 ədəd sursatla dolu yük 
maşını, 5 ədəd digər avtomobil texnikası və 
mövqelərimizə hücum edən “Su-25” tipli dö-
yüş təyyarəsi məhv edilib. Hazırda ordumuza 
qarşı döyüşən hərbi qruplaşmalarda silah-
sursat, ərzaq və hərbi texnika üçün ehtiyat 
hissələri çatışmazlığı müşahidə olunur.

“Ordumuzun sayıqlığı nəticəsində 
düşmən bölmələrinin istənilən fəaliyyətinin 
qarşısı dərhal alınır. Ordumuz havada və 
quruda əməliyyat şəraitinə tam nəzarət edir. 
Bu gün Azərbaycan əsgəri Ali Baş Koman-
danımızın rəhbərliyi ilə döyüş meydanın-
da düşməni ağır məğlubiyyətə uğradaraq 
Ermənistan rəhbərliyinin uzun müddətdir 
yaratdığı mifi yox edir. Qələbə bizimlədir”, – 
deyə Anar Eyvazov vurğulayıb. 

Müdafiə Nazirliyi: Azərbaycan  
Ordusu mülki əhalini atəşə tutmur

 � Ermənistan mətbuatı bu gün işğal altında olan yaşayış məntəqələrimizin 
guya Azərbaycan Ordusu tərəfindən müxtəlif silahlardan atəşə tutulması ilə bağlı 
bir neçə dəfə həqiqətə uyğun olmayan məlumatlar yayıb. 

Bu barədə AZƏRTAC-a Müdafiə 
 Nazirliyinin mətbuat xidmətindən bildirilib. 

“Bir daha rəsmi olaraq bildiririk ki, 

Azərbaycan Ordusu mülki əhaliyə və 
 qeyri-hərbi infrastruktura atəş açmır”, – deyə 
nazirliyin məlumatında qeyd edilib. 

Ədliyyə naziri Fikrət Məmmədov nazirliyin sıx əməkdaşlıq 
etdiyi Avropa məkanında yerli özünüidarə orqanlarına məsul 
nüfuzlu qurum olan Avropa Yerli və Regional Hakimiyyətlər 

Konqresinin prezidentinə və baş katibinə Ermənistanın ölkəmizə 
qarşı hərbi təxribatları, xüsusilə dinc əhaliyə hədəflənən müharibə 
cinayətləri ilə bağlı müraciət  ünvanlayıb.


